
EEn la Val de Chistau i hai bels cuentos del bistiar, un 
d’ixes ye iste, que el cuentan es güelos y güelas 
d’antis.



En el cabo de lugar de Chistén, puyando pe’l camín de 
Igüerra, en pasar el barranco Foricón i hai al canto un pilón 
gran y una mata de buxos que esconde un forau, que le 
dizen el forau d’es Crabons Royos.



Cuentan que cuan pasaban per alí es nenes que no gosaban 
portase güaire bien con es pais. Ta que se portasen bien 
les deziban que saldrían es crabóns royos y es gazupiarían 
y nunca más s’en sabría cosa d’els.



Ye un forau profundo de tot, escuro, per dentro i hai galerías 
(quí sabe t’an arrozegan), camins de tierra plens d’augua.



Per ixo al pasar per alí cal dezir-le a la chen que pare 
cuenta de dir-ie per la zimbeleta del camín, pretos al pilón 
de foricón si no quiés que te fayan d’un espanto.



Es ninons cuan tumban cantals dizen que amanezen en 
l’entrada de casa Saila de Plan.



Anque bela vez nos i aigam asomau per mirar de vier-los 
nunca en em visto columbrar ni un, pero el forau encara ye 
astí tapau per las matas. Y serán dentro es crabóns?



Imachina-zos que pasaz per ixe camín e ixulufraz el forau 
y de rapiconté blincan es crabons royos ta’l camín. 
Qué espanto! 
No tos lo creigaz, que no se’n vei garra.

